
АҚШ Мемлекеттік хатшысының Көмекшісі Дэвид Джонсонның есірткіні бақылау 
саласындағы аймақтық өзара түсіністік Меморандумы бойынша ЦАРИКЦ (Орталық 

Азиядағы аймақтық ақпараттық үйлестіру орталығы) басқосуында сөйлеген сөзі 

Қайырлы таң, құрметті əріптестер мен меймандар. Осы аса маңызды шарада сөз сөйлеу 
мүмкіндігін бергендеріңіз үшін алғыс айтамын. Менің атым – Дэвид Джонсон, мен АҚШ 
Мемлекеттік департаментінде Мемлекеттік хатшының Халықаралық есірткімен күрес жəне 
заңдылықты сақтау жөніндегі (INL) көмекшісі қызметін атқарамын. Бұл мекеме халықаралық 
есірткімен күрес саласындағы ірі агенттіктердің бірі саналады. INL сондай-ақ, АҚШ Үкіметінің 
əлемдегі қылмыспен күрес саласын реформалауға бағытталған жетекші мекемесі. Қазіргі 
уақытта біз əлемнің 70 елінде шамамен 2,6 миллиард АҚШ долларының бағдарламаларын 
жүзеге асырып жатырмыз, бұл шараларға шамамен 7 мыңдай адам ат салысуда.  

Ұзақ жылдар бойы INL-дың саясаты есірткімен күреске бағытталып келген, дегенмен уақыт өте 
келе біз қылмыстық іс жүргізу саласын реформалау, құқық қорғау органдарының əлеуетін 
күшейту мəселелерін қоса отырып жұмыс аясын біраз кеңейттік. INL кикілжің болып жатқан 
елдерде, жəне кикілжіңді бастан кешкен елдерде де жұмыс істеп жатыр. Қай елде жұмыс істеп 
жатқанымызға қарамастан, біздің басты мақсатымыз – өз елдері шекараларының аясында 
қылмыстық ортаның қаупін азайтуда əріптестеріміздің əлеуетін арттыру, мемлекетаралық 
қылмыстық топтар мен қылмыскерлердің ұясын бұзу.  

ЦАРИКЦ ұйымына мүше елдердің өкілдерін өте маңызды жетістік – ЦАРИКЦ ұйымының 
ресми инаугурациясымен жəне ашылуымен құттықтаймын. АҚШ үкіметі Мемлекеттік 
департаменттегі мен басқаратын Бюро арқылы ЦАРИКЦ ұйымын құрылған кезінен бері қолдап 
келеді, жəне біз осы ұйымда бақылаушы дəрежесін алғанымызды мақтан тұтамыз. 1999 жылдан 
бері АҚШ үкіметі ЦАРИКЦ-тың ашылуына көмек ретінде 3,8 миллион АҚШ долларын бөлді. 
Халықаралық қауымдастық осы мақсатқа 9 миллионнан астам қаржы жұмсаған. Дегенмен, 
ЦАРИКЦ аясында бірлесе жұмыс істеуде бір уағдаға жету жəне осы мақсатта өз елдеріңіз 
басшыларының тиісті қолдауына ие болу жолындағы ең ауыр жұмысты Сіздер атқарып 
келесіздер. АҚШ үкіметі ЦАРИКЦ-қа мүше елдер мен бақылаушы елдер арасында ақпарат 
алмасу жəне операцияларды үйлестіру Сіздердің жəне біздің елдің алдында тұрған ірі 
мемлекетаралық қауіп-қатердің бетін қайтару жолындағы аса үлкен мүмкіндік екенін жақсы 
түсінеді.  

АҚШ сыртқы саясатында Ауғанстан ең үлкен басымдылыққа ие болып отырғаны осы залдағы 
қонақтардың ешқайсысын да таң қалдырмасы анық. Өткен аптада президент Обама бұл елде 
біздің коалицияның жұмысына күш қосу үшін қосымша 30,000 сарбазды жіберетін жария етті. 
Ауғанстандағы есірткі саудасы біздің барлығымызға үлкен қатер төндіріп отыр: есірткі 
тасымалы тəліптерге дем беріп, тек Орталық Азия аймағында емес, одан тысқары жерлерде де 
құқықтық тəртіп пен қауіпсіздік нормаларын бұзып отыр, ол қоғамның саулығына қатер 
төндіріп, жұртты радикалдандыруға ықпал етуде.  

Аймақтағы есірткі тасымалы мəселесіне келер болсақ, біздің бюро осы аймақ арқылы 
Ауғанстанға есірткі қоспаларын, ал Ауғанстаннан кері қарай, одан əрі бүкіл əлемге дайын 
есірткіні тасымалдау мəселесіне ерекше мəн беріп келеді. Осы тасымал АҚШ-тың əріптес 
елдеріне кері əсерін тигізіп отыр.   



ЦАРИКЦ - Ауғанстаннан біздің елдерімізге есірткі тасқынына тосқауыл қоюдағы əріптестіктің 
ең маңызды құрамдас бөлшегі. Бұл есірткі тасымалының біздің қоғамымызға келтіріп отырған 
орасан зор кері əсерін азайтуға мүмкіндік береді. ЦАРИКЦ-ке мүше елдер ретінде Сіздердің 
өзара шапшаң ақпарат алмасып отыруға мүмкіндіктеріңіз бар, соның арқасында нақты 
қылмыстық əрекеттерге тосқауыл қойып, есірткі саудагерлерінің ізін кесіп, қолға түсіруге 
болады. Америка Құрама Штаттарының жоспары бойынша Есірткі бақылау бюросының 
кеңсесі ЦАРИКЦ-те орын теппек, бұл аса маңызды байланыс орнатуға жəне АҚШ үкіметінің 
осы операцияларға етене араласуына мүмкіндік береді.   

Сіздерді бүгінгі маңызды оқиғамен – ЦАРИКЦ-тың ашылу салтанатымен тағы да 
құттықтаймын жəне болашақта осы ұйым шеңберінде жəне басқа да əріптестерімізбен бірлесе 
еңбек етеміз деп үміттенемін. Көп рахмет.  

 




